
ВАЙНА ЧУЖАЯ, А КРОЎ СВАЯ 

 

 

 

Прайшло  дзесяць гадоў з таго часу, як савецкія войскі пакінулі Афганістан. Пакінулі без 

перамогі і, трэба сказаць, без славы. Бо то была не  іх вайна, тым больш не іх віна. Усѐ рашалі 

палітыкі. 

А воіны – байцы і іх камандзіры — выконвалі свой доўг, заставаліся вернымі таму, чаму 

прысягалі. Гэта працягвалася таксама дзесяць гадоў, і ў  тысячах і тысячах сем´яў пастаянна жыла 

трывога, бо там ваявалі іх дзеці і ўнукі. Вайна была чужая, а кроў пралівалася свая. Адзін наш 

зямляк, Мікалай Ісакаў, у родную веску Каробкі жывым не вярнуўся. Некаторыя былі паранены,  

кантужаны.  

Розныя людзі глядзелі на афганцаў па-рознаму. На месца ўсѐ   паставіла дзяржава:  яна 

прыраўняла іх да удзельнікаў Вялікай Айчыннай  вайны,  што вельмі справядліва.  

У нашай рэспубліцы воіны-інтэрнацыяналісты акружаны павагай  і клопатам. Яшчэ адно 

пацвярджэнне таму – Указ Прэзідэнта краіны ад 27 жніўня гэтага  года  аб устанаўленні медаля ў 

памяць 10-годдзя вываду савецкіх войск  з Афганістана. 

У нашым раѐне жывуць 53 былыя воіны-афганцы. 

26 кастрычніка іх запрасілі ў райвыканком для ўручэння узнагароды. 

Хлопцы, правільней маладыя мужчыны – усе як на падбор: дужыя, жыццярадасныя, 

прыгожыя. Адчуваецца, што яны прайшлі сапраўдную школу жыцця. 3 кароткім словам да іх 

звярнуўся старшыня райвыканкома М. А. Ляшчынскі. Ён сказаў, што ўсе яны павінны ганарыцца 

тым, што па загаду Радзімы неслі баявую службу ў адной з самых «гарачых кропак» планеты. I 

падзякаваў за добрасумленную працу ў самых розных галінах народнай гаспадаркі. 

Цырымонію ўручэння вялі М. А.Л яшчынскі, раѐнны ваенны камісар У. Д. Красеў і старшыня 

раѐннага савета воінаў-інтэрнацыяналістаў М. У. Махначоў. Кожнае новае прозвішча прысутныя 



віталі апладысментамі, а былыя воіны прымалі ўзнагароды стрымана, але з пачуццѐм уласнай 

годнасці і гордасці. На ўручэнне прыйшлі жонкі некаторых воінаў-інтэрнацыяналістаў і ў іх вачах 

таксама свяцілася гордасць за сваіх каханых. 

А ад імя ўсіх іх слова сказаў ваенком, падпалкоўнік У. Д. Красеў: у Афганістане ѐн 

камандаваў аўтаўзводам: 

– Мы сумленна выканалі наш абавязак. Нам не сорамна ні перад нашым, ні перад афганскім 

народам. I сѐння мы павінны паказваць прыклад у паводзінах, у працы на карысць нашай 

Радзімы – Рэспублікі Беларусь. 

Потым былі пытанні адказы. I калектыўная фатаграфія на памяць. Каб, як сказаў Мікалай 

Махначоў, і «праз дзесяць, і праз дваццаць гадоў пагля-дзець, якімі мы былі маладымі і бравымі». 

